
(यो, नेपाल सरकार, शिक्षा, विज्ञान तथा प्रविधि मन्त्रालय, पाठ्यक्रम विकास केन्द्र सानोठिमी भक्तपुरबाट सन्दर्भसामग्रीका रूपमा स्वीकृति प्राप्त पुस्तक हो ।)
कथाको सारांसः
यो कथा एउटी सानी नानी चारुका बारेमा हो । उनी हल्लिएको दाँत निकाल्न डराएकी छिन् । अब उनी कसरी थोती हुन्छिन् होला त ? कथा पढ्नुस् है त ।

“आमा हेर्नुहोस् न, आज मेरो दाँत साह्रै दुखिरहेको छ,” आमाले चारुको दाँत हेर्नुभयो र भन्नुभयो, “ओहो! तिमी त अब ठूली हुन लाग्यौ । तिम्रो त्यो दाँत त पूरा हल्लिसकेको रहेछ । अब त्यसलाई फुकाल्नु पर्छ ।”

“दाँत फुकाल्ने रे!” चारुले छक्क पर्दै भनिन्, “किन फुकाल्ने मेरो यस्तो राम्रो दाँत?”“दाँत दुखेर हल्लिसकेपछि त फुकाल्नै पर्छ नि !” आमाले हाँस्दै सम्झाउनुभयो ।“दिनहुँ नमाझेको दाँत पो दुख्ने र हल्लिने हुनु पर्ने थियो होइन र आमा ? म त सधैँ दात माझ्छु, फेरि मेरै दाँत किन दुख्नु परेको होला !” चारुले आश्चर्य मान्दै भनिन् ।

“नमाझेको भएर तिम्रो दाँत दुखेको होइन नानी,” आमाले फेरि सम्झाउँदै भन्नुभयो, “सबैको यस्तै हो । हल्लिएको दूधे दाँत समयमै निकालेपछि पो बल्ल सधैँका लागि राम्रो र बलियो दाँत पलाउँछ ।”“म त मेरो दाँत उखेल्न लाउँदिनँ । कस्तो दुख्छ होला, बरु नआए नआओस् राम्रो दाँत । मलाई त यै दाँत राम्रो छ,” चारुले डराउँदै भनिन् ।

“त्यसो नभन नानी,” आमाले चारुलाई फकाउँदै भन्नुभयो, “हल्लिसकेको दाँत समयमै फुकालिएन भने त्यसकै पछाडिबाट अर्को दाँत जथाभावी निस्कन्छ, अनि तिमीलाई सबैले दाह्रे भनेर गिज्याउनेछन् । अनि के गर्छ्यौ, भन त ।”“दुख्छ नि त आमा,” चारुले दिक्क मान्दै भनिन् ।

“डाक्टरकहाँ गएर निकालौँला नि त । त्यहाँ भए अलिकति पनि नदुखाइकन डाक्टरले निकालिदिनुहुन्छ । आज शनिवार । आजै जाऔँ, हुन्न त? जति चाँडो, उति राम्रो ।” आमाले चारुलाई अँगालो हालेर भन्नुभयो । “नदुख्ने भए त..!” चारुले बल्ल बल्ल स्वीकार गरिन् ।

वरुण तिमी के गर्छौ?” बाबाले सोध्नुभयो । “आमा चारुलाई लिएर डाक्टरकहाँ जाने रे । मेरो पनि बाहिर जाने काम छ । तिमी पनि आमासितै अस्पतालतिरै जाने कि ?” “नाइँ, म त डाक्टरकहाँ जान्नँ । घरमै साथीहरुलाई बोलाएर उनीहरुसँग खेलेर बस्छु ।”

आमा चारुलाई लिएर घरबाट निस्किएपछि वरुणका साथीहरु आइपुगे । 
रोशनीले उफ्रेर खेल्ने डोरी ल्याएकी थिइन् भने सोनाम बुद्धिचाल खेल्ने बोर्ड र गोटी बोकेर आएका थिए । पुजाले ‘जन्मदिनको उपहार’ नाउँको बालकिताब ल्याएकी थिइन् । पूजाले ल्याएको किताब पल्टाउँदै हेरेर यो त कस्तो राम्रो चित्रै चित्रको किताब पो रहेछ भन्दै रोशनीले पढ्न थालिन् ।

नारायणका हातमा पनि किताब देखेर वरुणले सोधे, “कुन किताब हो त्यो ? कथाकै किताब हो ? खै हेरुँ त ।” 
“होइन, होइन, यो कथाको किताब होइन,” नारायणले भने, “फेरि यो मेरो किताब पनि होइन । फुपूले हिजो हाम्रो घरमा बिर्सेर जानुभएको रहेछ । आज यतैबाट पुर्याइदिन्छु भनेर ल्याएको ।” “हेरुँ न त के रहेछ,” वरुणले किताब लिएर हेर्न थाले र भने, “यो त खानेकुरा पकाउन सिकाउने किताब पो रहेछ ।”

“के के सिकाएको छ, खै हेरुँ त,” पुजाले वरुणसँग मागेर हेरिन्। 
“यसमा त थरीथरीका केक, बिस्कुट र कुकिज मात्रै बनाउन सिकाएको रहेछ,” पूजाले भनिन् । 
“यो हेरेर हामी बिस्कुट बनाउन सक्छौँ त?” वरुणले सोधे । “किन नसक्नु?” नारायणले भने, “त्यसमा जे जे लेखिएको छ, ठिक त्यस्तै गरेर बनाउनुपर्छ अनि त बनिहाल्छ नि ।”

“मलाई त बिस्कुट साह्रै मनपर्छ । बिस्कुट बनाऔँ न त,” वरुणले प्रस्ताव राखे र सोधे, “बिस्कुट बनाउन के के चाहिन्छ ?”
किताब हातमा लिइरहेकी पुजाले पढेर सुनाइन्, “बिस्कुट बनाउन मैदा, चिनी, दूध, घीउ वा बटर र बेकिङ पाउडर जोर्ने अनि चाहिने जति पानीमा मुछेर तयार पार्ने । त्यसमाथि ओभनमा राखेर पकाउने ।

हामीहरुकहाँ ओभन त छैन,” वरुणले निरासिँदै भने । “ओभन सबैकहाँ कहाँ हुन्छ र ! हिजो फुपूले त हामीहरुकहाँ त्यही चुलोमा पकाउनुभयो, कस्तो मीठो !” नारायणले सुनाए ।

“कसरी?” रोशनीले अचम्म मान्दै सोधिन् । “बाक्लो पिँध भएको डिक्चीमा एक अङ्गुल जति हुने गरी बालुवा राख्ने, त्यसलाई चुलोमा बसाल्ने अनि त्यसभित्र चिनी, दूध, घीउ हाली मुछेको पीठो बेलेर बेग्लै रिकापीमा फिँजाउँदै राख्ने । त्यसपछि डिक्चीलाई थालले छोप्ने । दश पन्ध्र मिनेटपछि बिस्कुट तयार भइहाल्छ, अनि मजाले खाने,” नारायणले सबै प्रविधिबारे व्याख्या गरेर सुनाए ।

      [image: ]
    
वरुणले सबै सामान जोरे । बेकिङ पाउडर भने पाइएन । वरुणले साथीहरुसँग सोधे, “बेकिङ पाउडर भनेको कस्तो हुन्छ नि ?” “बेकिङ पाउडर भनेको त्यै सेतो धूलो त हो नि,” रोशनीले भनिन् ।

.“सेतो धूलो भनेको नुन नै त होला नि,” सोनामले तुरुन्तै भने।
“त्यसो भए एक चम्चा धूलो नुन राखौँ है त,” यति भनेर वरुणले पीठोमा नुन मिसाए ।

पीठो मुछ्ने काम रोशनीले गरिन् । त्यसलाई पुजाले बेलेर रिकापीमा फिँजाएर राखिन् । त्यसपछि नारायणले त्यसलाई डिक्चीभित्र राखेर थालले छोपिदिए ।

सोनामले नारायणसँग सोधे, “अब कति मिनेटमा पाक्छ?” 
“आगो धेरै चर्को छ भने थोरै समयमै पाक्छ । होइन भने, मधुरो छ भने अलि बढी समय लाग्छ,” नारायणले सुनाए । “त्यसो भए चुलो ठूलो पारौँ न त,” वरुणले भने । 
“होइन, होइन, ठिक्कको तातो दिऊँ । बढी भयो भने डढ्छ,” पुजाले सल्लाह दिइन् ।

कुरा गर्दा गर्दै दस बाह्र मिनेट बितिसकेछ । 
ठिक्कको तातोमा पकाएको बिस्कुटको बास्ना भान्छाकोठाभरि फिँजिन थाल्यो ।
नारायणले डिक्चीबाट बिस्कुटको रिकापी झिके । बिस्कुट हेर्दा नै खाउँखाउँ लाग्दो थियो । सबैले एकएकवटा बिस्कुट लिएर एकैचोटि कुटुक्क टोके । सबैको मुख एकैपल्ट बिग्रियो ।

      [image: ]
    
“के भो? मन परेन कि कसो ?” वरुणले सोधे । 
“आफैँ खाएर हेर न,” सोनामले भने । 
वरुणले पनि एउटा बिस्कुट हातमा लिएर अलिकति टोकेर हेरे । उनलाई निलुँ कि ओकलुँ भो ।

त्यसैबेला आमा पनि आइपुग्नु भयो । उहाँ खुसी हुनुहुन्नथ्यो । चारु भने चुप थिइन् । मुखमा हालेको बिस्कुटको सानो टुक्रा बल्ल बल्ल निलेर वरुणले आमासँग सोधे, “चारुको दाँत निक्लियो त आमा ?”

“केको निक्लिनु? डाक्टरका कोठामा औजारहरु देखेपछि डराएर उनले मुखै खोल्न मानिनन् । मेरो बेइज्जत मात्र भयो । बरु तिमीहरु के गर्दै छौ ? बास्ना त मीठो आइरहेको छ नि !” आमाले सोध्नुभयो । 
वरुणले सुनाए, “नारायणले खाना पकाएको किताब ल्याएको, त्यही पढेर हामीले बिस्कुट बनाएको...”

दादा, तपाईंहरुले बिस्कुट बनाउनु भएको हो ?” चारुले बीचमै वरुणको कुरा काटेर सोधिन् । त्यति बेलासम्ममा उनले टेबुलमा रहेको बिस्कुट देखिसकेकी थिइन् । 
“आमा, मेरो दाँत !” चारु चिच्याइन् । चारुका मुखबाट अलिकति रगत आइरहेको थियो र उनका हातमा एउटा झरेको दाँत थियो । चारुको दाँत झरेको देखेपछि आमा छक्क पर्नुभयो।

वरुण र उनका साथीहरु मरीमरी हाँस्न थाले । आमा झन् छक्क पर्नुभयो । उता चारु भने रोइरहेकी थिइन् । त्यसैबेला वरुणले आमालाई सुनाए, “आमा, मात्रा मिलाउन नजान्नाले बिस्कुट खानै नसक्ने गरी साह्रो भयो तर त्यही बिस्कुटले गर्दा चारुको दाँत फुक्ल्यो, त्यसैले हामीहरु हाँसेका ।”

“कस्तो रमाइलो!” आमाले खुसी हुँदै भन्नुभयो, “डाक्टरले त मेरी छोरीको मुखसम्म पनि खोल्न सकेका थिएनन्, तर तिमीहरुको त्यस बिस्कुटले मेरी छोरीको दाँतै फुकालिदियो ।”

“बिस्कुट खानै नहुने भयो भनेर हामी पिरोलिएका थियौँ, तर त्यही बिस्कुटले चारु बहिनीको दाँत फुकाल्न मदत गर्‍यो,” रोशनीले हाँस्दै भनिन् । त्यसपछि सबै जना हाँसे ।

.
यो पुस्तक दृष्टिबिहिन तथा छापा अक्षर पढ्न बाधा भएको विद्यार्थीहरुको लागि तयार पारिएको तेस्रो स्तरको पहुंचयुक्त पुस्तक हो।
थोती

